ELKARREKINTZA ETA HARREMANAK

Jakin badakigu, bai gizartea baita gure mundu hau ere ondo egon ahal izateko, behar beharrezkoa dela herrialde, kultura eta erlijio ezberdinetako gizakion artean, errespetuan eta elkarbizitzan oinarritutako harremanak sustatzea.

Gaur egun, egunkarietan egiaztatu ahal daiteke, bizi garen mundu honetako egoera, ez dela desira bezain ona: gudak eta borrokak herrialde askotan, gosea eta miseria ia mundu erdian, mina eta gorrotoa edozein txokoetan...

Bi orrialde oso baino gehiago beteko nituzke mundu honetako puntu beltz eta ilun guztiak idatziko banitu, beraz, honek horrela jarrai ez dezan, denok egin beharko dugu zerbait, baita hezkuntzak ere. Berriro ere, gizartearen eta hezkuntzaren artean lotura sendo bat aurkitu dugu, izan ere, harreman egoki horiek lortu ahal izateko, ezinbestekoa izango da, ikastetxeetan ere, harremanak, errespetuan eta elkarbizitzan oinarritzea, ondoren gure haur eta ikasleak egoki joka dezaten etorkizunean.

Horretaz gain, haurraren hezkuntza prozesurako ere garrantzitsua izango da, haurra, harreman eta giro on batean heztea, izan ere, hau bermatuz soilik lortu ahal izango dugulako haurra ikastetxean seguru eta gustura sentitzea eta modu honetan ikaste esanguratsua eta egokia lortzea.

Haur baten hezkuntza prozesuan harremanek duten garrantziaz jabetu ondoren, oraingo honetan, gelan ematen diren elkarrekintza eta harreman mota ezberdinak behatu eta aztertu ditut, baita elkarrekintza eta harreman horiek bideratzeko erabili diren estrategiak ere.

Bai elkarrekintza baita harremanak ere, zentzurik zabalenean aztertu ditut, hau da, ikasleen artekoak, irakasleen artekoak, ikasle-irakasleen artekoak, irakasle-gurasoen artekoak...

1- IKASLE ETA IRAKASLEEN ARTEKO HARREMANAK:

Harreman mota hau sustatu eta bermatzea beharrezkoa izango da gelako giroa

ona izateko eta, ikasleek, irakaslearen gertutasuna eta atxikimendua sentitu ahal izateko. Irakaslearen bai atxikimenduak, hau da, haurrari sentikortasunez erantzun egokia ematea, baita gertutasunak ere, haurrari konfidantza eta segurtasuna emango dio eta ondorioz, hau gustura sentituko da ikastetxean.


Harreman mota hau aste betez aztertzen egon ondoren, zera esan dezaket, praktikak burutzen ditudan gelan, irakaslearen partetik nabarmendu beharreko gertutasuna eta atxikimendua bermatzen direla. Esan beharra daukat, jarraian aipatuko  ditudan puntuak, tutorearen jarreran oinarritzen direla eta ez beste irakasleen jarreran.


Irakasleak ikasleari gertutasuna adierazteko balio izan duten hainbat estrategia ezberdin nabaritu ditut:

· Guztiak ulertzeko moduko hizkuntza erabiltzen du eta hitz ezezagunen bat esanez gero, honen esanahia azaltzen die ikasleei, ikasleen hiztegia osatuz joateko helburuarekin.  

· Beraiekin hitz egiterako orduan, gehienetan, makurtu egiten da haurraren altuerara egokitzeko. Horretaz gain, olerkiak, asmakizunak eta beste zenbait eduki lantzerako orduan edo ipuin bat kontatzerako orduan, haurren aulki txikietan esertzen da, modu honetan, gertutasuna adieraziz.

· Azkenik, haurrek burutzen dituzten ekintzetan ere parte hartzen du:abestiak abesten, astelehenetan asteburuan egindakoa kontatuz, ihauterietan haurren antzera mozorrotuz eta hauekin dantza eginez. Modu honetan, irakasle hotz eta urruna alde batera utzi eta gertuko irakasle bihurtzen da. 

Guzti honetaz gain, ikasleari atxikimendua adierazteko balio izan duten hainbat estrategia ezberdin ere nabaritu ditut:

· Haurren beharrei erantzun egokia ematen die, adibidez: komunera joaten

utziz, goizetan haurrek gurasoetaz agurtzeko behar duten denbora errespetatuz, haur bakoitzak lan egiteko duen erritmoa errespetatuz...

· Haurren interesak kontutan izaten ditu gehienetan behintzat nahiz eta berak eduki iniziatiba. Normalean, haurrek eskatzen dieten ipuinak irakurtzen ditu. Bestalde, arduradunaren eginbeharrekoak egiterakoan, alfabetoaren abestia kantatu nahi duten galdetzen die ikasleei, izan ere, berak esan didanez, kurtsoa hasi zenetik egunero abestu dute kanta. Hala ere, haurrei asko gustatzen zaie eta gustura abesten dute.  

· Azkenik, lehen esan bezala, irakasle hotz eta urrun hori alde batera utzi, goxotasun eta maitasunez jokatzen haurrekin. 

Irakasleen arteko harremanari dagokionez, esan beharra dago, hauek orokorrean nahiko ondo moldatzen direla, eta orain artekoan behintzat nahiko koordinazio ona sumatu dudala hauek lan egin eta lana antolatzeko orduan.

 Malgutasunari dagokionez aipatzekoa da, nahiz eta gela guztietako haurrak ariketa berdinak landu, nahikoa malgutasun suma daitekeela, behar denean planifikazioa alde batera uzterakoan edo hau aldatzerakoan.

2- IKASLEEN ARTEKO HARREMANAK:

Harreman mota hau ere sustatzea beharrezkoa izango da gelako giroa ona izan 

dadin eta ondorioz, ikasleak gustura sentitu ahal izateko bai gelan baita ikastetxe osoan ere. Ikasleen arteko harremanak ere hain garrantzitsuak direnez, aste guztian zehar, hauek aztertzen jardun naiz.


Behatutakoa hobeki azaldu ahal izateko, bi zatitan banatuko dut: lehenik eta behin, harreman hau sustatzeko balio izan duten estrategia ezberdinak azalduko dizkizuet eta azkenik, gelan antzeman ditudan berdinkideen arteko jokabide ezberdinak adieraziko ditut.

· Ikasleen arteko harremana sustatzeko balio izan duten estrategia ezberdinak:

1. Talde mota ezberdinez buruturiko ekintzak egin dira. Adibidez: binakako lanetan elkarlana eta elkarrekintza sustatu dira, talde handian berriz, errespetua eta ikaskideen ideiekiko onarpena sustatu dira besteak beste.

2. Taldearen aniztasuna bilatu da, hau da, taldeak egitean, haurrak nahastu egin dira, ikaskide ezberdinekin harremanak bideratu ditzaten, baita klaseko komunikazioa lantzearren ere.

3. Arduradunari bere alde positiboak esaten zaizkio, adibidez: “Helene, oso lagun ona zara”. Modu honetan, ikaskideen alde positiboak kontutan hartzen dituzte gauza negatiboak alde batera utziz. Gainera, ekintza honekin, arduradunaren auto-estimak gora egiten du, bere auto-kontzeptua eta auto-irudia ere hobetuz. Ondorioz, eragin zuzena edukiko du haurraren adimen kognitiboan ekintza edo ariketa honek.
-     Berdinkideen arteko jokabideak:

Denok dakigu, berdinkideen arteko jokabideak, berezko jokabideak direla, beraz, gizakion bizi-iraupena dute helburu. Horretaz gain, aipatzekoa da, berdinkideen arteko jokabide hauek bi multzotan sailka ditzakegula: alde batetik, lotura afektiborako mesedegarriak diren jokabideak (eskaerak, eskaintzak...) eta bestetik, lotura afektiboa apur dezaketen jokabideak (mehatxuak, erasoak, objektua kendu, isolamendua...)

Praktikak burutzen ditudan gela honetan, lotura afektiborako mesedegarriak diren jokabideak zeharka lantzen dira, adibidez: ikasle batek besteari objektu bat kentzean eta ondorioz gatazka sortzerakoan, ikasleak, adostokira joan eta arazoaren inguruan hitz egiten dute: “mesedez eskatu”, “barkamena eskatu”...

Esan beharra dago, gela honetan nahiko giro ona dagoela ikasleen artean eta orokorrean, haurrek lotura afektiborako mesedegarriak diren jokabideak erabiltzen dituztela, salbuespenak salbuespen noski.


Gelako ikasleen arteko harremanak sustatzeaz gain, ikastetxe honetan, gela ezberdinetako eta adin ezberdinetako ikasleen arteko harremanak ere sustatzen dira, estrategia ezberdinetaz baliatuz.


Adin berdineko baina gela ezberdinetako ikasleen arteko harremana egokia eta ona izan dadin, ingeleseko klasea, gela ezberdinetako haurrak nahasturik ematen dute noiz behinka. Horretaz gain, ostiral arratsaldetan ere gela ezberdinetako haurrak nahastu eta talde berriak sortzen dituzte gauza ezberdinak landu ahal izateko: lan kooperatiboak, adimen emozionala... 


Bestalde, adin ezberdinetako haurren arteko harremanak ere lantzen dira. Hilabetean behin, 3, 4 eta 5 urteko haurrak elkartu eta adierazpena lantzen dute, hau da gelan ikasitakoa adierazten diete adi dauden beste haurrei, adibidez: olerkiak, abestiak, antzerki motzak... 

3- IRAKASLE ETA GURASOEN ARTEKO HARREMANAK:

Irakasle eta haurren gurasoen arteko harreman egokia, ezinbestekoa izango da

haurraren prozesua, jokabideak, arazoak... behatzeko eta aztertzerako orduan, izan ere, guraso eta irakasleen arteko informazio trukaketarik gabe ezin izango genuke haurraren behaketa sakona burutu. 


Hirukide ikastetxea hainbat estrategia ezberdinetaz baliatzen da irakasle eta gurasoen arteko harremana sustatu ahal izateko. Estrategia horietako bat, ikastetxean organizatzen diren jaialdiak dira . Adibide argia ikusi ahal izango duzue sheilaetxebeste.wordpress.com  web orrialdean zintzilikaturik dagoen bideo batean.


Jaialdi eta antzerako egunetaz gain, bileren bitartez ere harremanak mantentzen dituzte, baita haurren notak ematerako orduan ere. Bilera eta hitzordu hauetan, haurraren jokabideez, egoeraz, jarraipenaz eta abarrez hitz egin oi dute.


Hala ere, jaialdi, bilera eta hitzordu hauetaz gain, irakasle eta gurasoek, egunero sustatu oi dute harreman hori, bai haurra ikastetxera ekarri eta gelara sartzerakoan, baita haurraren bila etortzerakoan ere. Adibidez: gurasoak- irakasleari, “ Koldok asteburu nahiko txarra pasa du, beraz edozer gauza gertatuz gero, deitu mugikorrera mesedez”. Irakasleak- amari, “ Irati azken aldian ez dago ondo, arreta deitu arren edozer gauza egiten du. Zuk etxean ere sumatu al duzu hau?”...     

4- GURASOEN ARTEKO HARREMANAK:
Ikasleen gurasoen arteko harremanak ere sustatzeak garrantzia itzela edukiko du,

izan ere, modu honetan, hain beharrezkoa den eta harreman ona sumatzen den komunitatea sortu ahal izango dugu.


Haurren gurasoen arteko harremanak lotuagoak izan daitezen, Hirukide ikastetxeak hainbat estrategia ezberdin erabiltzen ditu. Estrategia on bat, lehen aipaturiko jaialdiak izan daitezke, bertan, bazkari bat antolatzen baita, gainera, lehiaketa ezberdinak ere planteatzen dira, adibidez: patata tortila txapelketa.


Jaialdi hauetaz gain, guraso batzordeen eta guraso eskolaren bitartez ere, harreman hauek sustatu ahal izango dira.

4- NI ETA BESTEAK:

Bosgarren puntu honetan, nire eta komunitateko beste kideen arteko harremanak

azaltzen saiatuko naiz: ni eta irakasleen artekoak, ni eta ikasleen artekoak, ni eta gurasoen artekoak.

Ni eta irakasleen arteko harremanak orokorrean oso egokiak izan dira, izan ere, burutu beharreko behaketa osoa izateko, nik etengabean galderak egiten dizkiot ahalik eta informazio gehien jaso ahal izateko. Bestalde, esan beharra dago, berak edozein momentutan egindako ekintzaren baten azalpenak ematen dizkidala. Horretaz gain, guk ikasten dugunaz ere interesatu da eta aurrekoan, pedagogo ezberdinen inguruan eta sekuentzia didaktikoaren inguruan hitz egiten aritu ginen.


Hala ere aipatzekoa da, gehienetan ez naizela irakasle sentitzen, behatzaile edo laguntzaile baizik, izan ere, ez bainaiz bileretara joaten.

Ni ikasleen arteko harremanari buruz zera esan dezaket; oso harreman ona mantentzen dugula iruditzen zait, ni ere irakaslearen modura gertutasuna eta atxikimendua adierazten saiatzen naizelako. Hala ere, argi dago beraien andereñoa 
Ane dela eta ni bigarren andereño bat bezala ikusten nautela, nahiz eta asteak pasa ahala, ni ere onartzen joan andereño moduan.

Azkenik esan beharra dago gurasoekin ez dudala ia harremanik, beraiek ezagutzen naute eta goizean egun onak ematen dizkidate baina, normala den bezala, arazoak eta abar Aneri kontatzen dizkiete. Nahiz eta Ane ez dagoenean niri kontatu eta ondoren Aneri esan.
